
15 ᐅᑐᐱᕆ 2026 

ᕗᕋᑦ ᐲᑐᓴᓐ 

ᐃᒃᓯᕙᐅᑕᖅ 

ᑲᑎᒪᔨᕋᓛᑦ ᖃᐅᔨᓴᖃᑦᑕᖅᓯᒪᔭᖏᓐᓂᒃ ᒐᕙᒪᒃᑯᑦ ᐊᐅᓚᓂᕆᔭᖏᓐᓄᑦ ᒐᕙᒪᒃᑯᑦ ᑮᓇᐅᔭᓕᕆᔾᔪᑎᖏᓪᓗ 

ᒪᓕᒐᓕᐅᕐᕕᒃ ᓄᓇᕗᒻᒥ 

ᐃᒃᓯᕙᐅᑖᖅ, 

ᖁᔭᓐᓇᒦᒃ ᓴᖅᑭᑦᑐᓐᓇᖅᑎᑕᐅᒐᒪ ᑲᑎᒪᔨᕋᓛᓄᑦ ᓯᑎᐱᕆ 24 ᐊᒻᒪ 25, 2026−ᒥ, ᐅᖃᐅᓯᖃᕆᐊᖅᑐᖅᖢᖓ ᓄᑕᖅᑲᓄᑦ 

ᒪᒃᑯᒃᑐᓄᓪᓗ ᑭᒡᒐᖅᑐᖅᑎᐅᑉ 2024-2025 ᐊᒻᒪ 2025-2026 ᐊᕐᕌᒍᑕᒫᖅᓯᐅᑦ ᐅᓂᒃᑳᖏᓐᓂᒃ. ᑎᑎᕋᕐᕕᒋᓕᖅᑕᒋᑦ 

ᐊᑐᐃᓐᓇᕈᖅᑎᑦᑐᒪᓪᓗᒋᑦ ᑐᑭᓯᒋᐊᒐᒃᓴᑦ ᑐᒃᓯᕋᐅᑕᐅᓯᒪᔪᑦ ᓈᓚᖕᓂᖃᖅᑎᓪᓗᒋᑦ ᐊᒻᒪ ᑐᑭᓯᒋᐊᒐᒃᓴᒃᑲᓐᓂᕐᓂᒃ 

ᐊᑐᐃᓐᓇᕈᖅᑎᑦᑐᒪᓪᓗᒋᑦ ᑲᑎᒪᔨᕋᓛᑦ ᐃᓱᒪᒃᓴᖅᓯᐅᕈᑎᒃᓴᖏᓐᓂᒃ. 

ᑐᑭᓯᒋᐊᒐᒃᓴᑦ ᐱᔭᐅᔪᒪᔪᑦ ᑲᑎᒪᔨᕋᓛᓄᑦ 

ᓴᖅᑭᑎᓪᓗᖓ, ᐅᖃᓚᐅᖅᐳᖓ ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᖅᑎᐅᑉ ᐊᓪᓚᕝᕕᖕᒧᑦ 100 ᐅᖓᑖᓃᑦᑐᓂᒃ ᐃᓄᖕᓄᑦ 

ᑭᒡᒐᖅᑐᖅᑎᒧᑦ ᑎᑎᖅᑲᖁᑎᖏᓐᓂᒃ ᒪᒃᐱᖅᓯᒪᔪᖃᕐᓂᖓᓂᒃ ᐱᓕᕆᐊᖃᓪᓚᕆᒍᒪᓪᓗᑎᒡᓗ ᐱᑎᑦᑎᔪᒪᓪᓗᑎᒃ ᑲᑎᒪᔨᕋᓛᓄᑦ 

ᑕᒻᒪᖅᑕᖅᓯᒪᙱᑦᑐᓂᒃ ᑐᓴᖅᑕᐅᔪᒃᓴᓂᒃ. ᑖᓐᓇ ᐋᖅᑭᒋᐊᕈᒪᔭᕋ. ᓯᑎᐱᕆ 25, 2026−ᒥ ᐱᒋᐊᖅᖢᓂ, ᓄᑕᖅᑲᓄᑦ 

ᒪᒃᑯᒃᑐᓄᓪᓗ ᑭᒡᒐᖅᑐᖅᑎᑦ ᐊᓪᓚᕝᕕᐊᓂ 96−ᖑᓪᓗᑎᒃ ᒪᒃᐱᖅᓯᒪᔪᑦ ᐃᓛᒃᑰᖅᖢᑎᒃ ᑭᒡᒐᖅᑐᖅᑎᒧᑦ ᑎᑎᖅᑲᑦ 

ᐱᔾᔪᑎᖃᖅᑐᑦ 102−ᓂᒃ ᓄᑕᖅᑲᓂᒃ ᒪᒃᑯᒃᑐᓂᒡᓗ. ᖃᔅᓯᐅᓂᖏᑦ ᑐᖅᑯᖅᑕᐅᓯᒪᔪᑦ ᐊᔾᔨᒌᙱᓐᓂᖃᖅᐳᑦ 

ᖃᔅᓯᐅᓂᖏᓐᓂᒃ ᒪᒃᑯᒃᑐᑦ ᓲᖃᐃᒻᒪ ᐃᓚᖏᑦ ᑐᖅᑯᖅᑕᐅᓯᒪᔪᑦ ᐃᓚᖃᖅᐸᖕᓂᖏᓐᓄᑦ ᖃᑕᙳᑎᒌᓂᒃ; ᐃᓛᒃᑰᖅᑐᒥᒃ 

ᑐᖅᑯᖅᓯᓯᒪᕝᕕᖕᒥᒃ ᒪᒃᐱᖅᓯᔪᖃᐃᓐᓇᖅᐸᙱᓚᖅ ᑕᒪᐃᓐᓄᑦ ᖃᑕᙳᑎᒌᓄᑦ. 

ᐱᔭᕆᐊᖃᕐᓂᖅ ᑲᔪᓰᓐᓇᖅᑐᒥᒃ ᐃᓛᒃᑰᖅᑐᒥᒃ ᓇᐅᑦᑎᖅᓱᖅᓯᓂᕐᒥᒃ 

ᓱᕈᓰᑦ ᑲᒪᒋᔭᐅᑦᑎᐊᕆᐊᖃᕐᓂᖏᑦ ᓱᓕ ᐱᕐᔪᐊᖑᓂᖅᐹᖑᖃᑕᐅᕗᖅ ᓄᑕᖅᑲᓄᑦ, ᒪᒃᑯᒃᑐᓄᑦ ᐊᒻᒪ ᐃᓚᒌᓄᑦ ᓄᓇᕗᒻᒥ. 

ᐃᓱᒪᒋᔭᒃᑯᓪᓕ, ᒪᓕᒐᓕᐅᖅᑎᒃᑯᓐᓄᑦ ᐃᕐᖐᓐᓇᖅ ᑲᒪᒋᔭᐅᔭᕆᐊᖃᕐᒪᑦ ᐊᒻᒪᓗ ᓇᐅᑦᓯᖅᑐᖅᑕᐅᖏᓐᓇᕐᓗᓂ. 

ᐃᓄᓕᕆᔨᒃᑯᑦ ᐊᑐᖅᐸᒃᐳᑦ ᐊᖏᔪᑲᓪᓚᖕᒥᒃ ᐊᐅᓚᑦᑎᕕᖃᕐᓂᕐᒥᒃ ᓄᑕᖅᑲᓂᒃ ᐃᓚᒌᓂᒡᓗ. ᑖᓐᓇ ᐱᔪᓐᓇᕐᓂᕆᔭᐅᔪᖅ 

ᐃᓚᖃᕆᐊᖃᖅᐳᖅ ᓴᐳᔾᔨᓯᒪᔾᔪᑎᓂᒃ ᐱᕕᒃᓴᖃᖅᑎᑦᑎᔪᓂᒃ ᐊᑐᖅᑕᐅᓂᕆᔭᖓᓂᒃ ᖃᐅᔨᓴᖅᑕᐅᔪᓐᓇᕐᓗᓂ ᐃᓛᒃᑰᕐᓗᓂ 

ᑭᒃᑯᑐᐃᓐᓇᓄᓪᓗ. 



ᑕᒻᒪᖅᓯᒪᔪᖅᓯᐅᖅᑎᒻᒪᕆᒃ ᑲᓇᑕᒥ ᓇᓗᓇᐃᖅᓯᓚᐅᖅᐳᑦ ᐃᓱᒫᓘᑕᐅᔪᓂᒃ 2011-ᒥ ᐅᓂᒃᑲᐅᓯᖃᖅᖢᑎᒡᓗ 

ᓈᒻᒪᙱᑦᑐᓂᒃ ᐱᕙᓪᓕᐊᓂᐅᓚᐅᖅᑐᑎᓂᒃ 2014-ᒥ. 2023−ᒥ, ᐅᖃᐅᓯᖃᓚᐅᖅᐳᖅ ᓄᑕᖅᑲᓂᒃ ᑲᒪᒋᔭᖃᖅᐸᖕᓂᕐᒧᑦ 

ᐊᑐᖅᑕᐅᕙᒃᑐᒥᒃ ᖁᐋᖅᓵᕐᓇᖅᑐᒦᓕᕐᓂᖓᓂᒃ ᐅᖃᖅᖢᓂᓗ ᖃᓄᐃᓕᐅᖅᑕᐅᓯᑲᐅᑎᒋᖁᔨᓪᓗᓂ ᓴᐳᔾᔨᓯᒪᔪᒪᓂᕐᒧᑦ 

ᐊᒃᑐᖅᑕᐅᓴᕋᐃᑦᑐᓂᒃ ᓄᑕᖅᑲᓂᒃ ᒪᒃᑯᒃᑐᓂᒡᓗ. ᑖᒃᑯᐊ ᐅᓂᒃᑳᓕᐊᕆᔭᐅᖃᑦᑕᖅᓯᒪᔪᑦ ᑕᑯᒃᓴᐅᑎᑦᑎᕗᑦ 

ᐊᖏᖃᑎᒌᒍᑕᐅᔪᑦ ᐊᑐᓕᖁᔭᐅᓯᒪᔪᑦ ᐊᒻᒪ ᐊᖏᕈᑕᐅᓯᒪᔪᑦ ᐱᐅᓯᒋᐊᕈᑎᒃᓴᓄᑦ ᓈᒻᒪᙱᓗᐊᕐᓂᖏᓐᓂᒃ 

ᖃᐅᔨᒪᔾᔪᑎᒃᓴᓂᒃ ᐊᓯᔾᔨᕈᑕᐅᔭᕆᐊᓕᖕᓂᒃ ᐱᔨᑦᑎᕋᐅᑎᓄᑦ ᓄᑕᖅᑲᓄᑦ, ᒪᒃᑯᒃᑐᓄᑦ ᐊᒻᒪ ᖃᑕᙳᑎᒌᓄᑦ.[1] 

ᑕᒻᒪᖅᓯᒪᔪᖅᓯᐅᖅᑎᒻᒪᕆᐅᑉ 2025−ᒥ ᖃᐅᔨᒋᐊᒃᑲᓐᓂᕐᓂᕆᓚᐅᖅᑕᖓ ᓇᓗᓇᐃᖅᓯᓚᐅᖅᐳᖅ ᓯᕗᓪᓕᕐᒥ 

ᐱᓕᕆᐊᖑᓚᐅᖅᑐᒥᒃ ᐱᓕᕆᕝᕕᒋᔭᐅᔪᒥᑦ ᖃᐅᔨᓪᓗᑎᒡᓗ ᐊᖏᔪᑲᓪᓚᖕᒥᒃ ᐱᓕᕆᐊᒃᓴᖅᑕᖃᕐᓂᖓᓂᒃ. 

ᖃᐅᔨᔭᐅᓚᐅᕆᕗᖅ ᐱᓕᕆᕝᕕᒋᔭᐅᔫᑉ ᖃᓄᐃᓕᐅᖅᐸᓪᓕᐊᓂᐊᕐᓂᕐᒧᑦ ᐸᕐᓇᒃᓯᒪᔭᖓᑦ ᐱᑕᖃᙱᓐᓂᖓᓂᒃ 

ᑐᕌᕆᔭᐅᔪᓂᒃ, ᐱᒋᐊᕐᕕᐅᔪᓐᓇᖅᑐᓂᒃ, ᖃᖓᒃᑰᕋᔭᕐᓂᖏᓐᓂᒃ ᑐᑭᓯᓇᑦᑎᐊᖅᑐᓂᒡᓗ ᓵᑕᐅᓕᕈᓐᓇᕐᓂᕐᒥᒃ 

ᐱᔭᐅᔭᕆᐊᓕᖕᓂᒃ ᖃᐅᔨᓴᖅᓯᓂᐊᕐᓗᓂ ᑲᔪᓯᕙᓪᓕᐊᓂᕆᔭᐅᔪᒥᒃ.[2]  

ᓴᙱᓂᖃᕐᓂᖅᓴᐅᒃᐸᑕ ᐊᓯᒥᓄᑦ, ᓴᙱᓂᖅᓴᐅᓇᔭᖅᐳᑦ ᓴᐳᔾᔨᔾᔪᑎᒃᓴᑦ, ᓵᑕᐅᔪᓐᓇᕐᓂᖅ ᐃᓛᒃᑰᖅᑐᒥᒡᓗ 

ᓇᐅᑦᑎᖅᓱᖅᓯᓂᖅ. ᐱᒻᒪᕆᐊᓗᖕᓂᒃ ᓈᒻᒪᙱᓪᓕᐅᕈᑕᐅᔪᓂᒃ ᓴᖅᑭᑦᑐᖃᒃᑲᓐᓂᕌᖓᑦ ᐊᑐᓕᖁᔭᐅᖏᓐᓇᕋᓗᐊᖅᑎᓪᓗᒋᑦ, 

ᐱᓕᕆᐊᖑᙱᑦᑐᑦ ᑐᙵᕕᖃᓪᓗᐊᑕᕈᓐᓇᙱᓚᑦ ᐱᓕᕆᕝᕕᒋᔭᐅᔫᑉ ᓇᖕᒥᓂᖅ ᖃᐅᔨᓴᕐᓂᕆᔭᖓᓂᒃ ᐱᓕᕆᓂᕆᔭᒥᓄᑦ. 

ᓴᙱᓂᖅᓴᒥᒃ ᓯᓚᑖᓂᙶᖅᑐᓂᒃ ᖃᐅᔨᓴᖅᑕᐅᙱᒃᑯᑎᒃ ᖃᐅᔨᒋᐊᒃᑲᓐᓂᖅᐸᙱᓪᓗᑎᒡᓗ, ᐊᑦᑕᕐᓇᖅᑐᖃᐃᓐᓇᖅᐳᖅ 

ᓇᓗᓇᐃᖅᑕᐅᓯᒪᔪᑦ ᐊᔪᓕᕈᑕᐅᔪᑦ ᑲᔪᓯᑐᐃᓐᓇᕐᓂᐊᕐᓂᖏᓐᓂᒃ ᓄᑕᖅᑲᓪᓗ, ᒪᒃᑯᒃᑐᑦ ᐃᓚᒌᓪᓗ 

ᐱᔨᑦᑎᕋᖅᑕᐅᔪᓐᓇᙱᖦᖢᑎᒃ ᐱᔭᕆᐊᖃᖅᑕᖏᓐᓂᒃ ᒪᓕᑦᑎᐊᕐᓗᑎᒃ, ᐊᔾᔨᒌᒃᑎᑦᑎᓗᑎᒃ ᐅᕝᕙᓘᓐᓃᑦ 

ᐃᓕᖅᑯᓯᑦᑎᐊᕆᒡᓗᑎᒃ. 

ᑐᑭᓯᒋᐊᒐᒃᓴᑦ ᐃᓱᒪᒃᓴᖅᓯᐅᕈᑕᐅᔭᕆᐊᓖᑦ ᓵᑕᐅᔪᓐᓇᕐᓂᕐᒧᑦ ᐊᒻᒪ ᐱᓕᕆᐊᖑᙱᑦᑐᓄᑦ 

ᐃᓚᖓᑦ ᐱᒻᒪᕆᐅᔪᖅ ᐊᐅᓚᓂᖓᑕ ᒪᓕᒐᓕᐅᕐᕕᐅᑉ ᓄᓇᕗᑦ ᒐᕙᒪᒃᑯᖏᑦ ᓵᑕᒃᓴᐅᔭᕆᐊᖃᕐᒪᑕ. ᑲᑎᒪᔨᕋᓛᑦ 

ᓴᙱᓂᖃᒻᒪᕆᒃᐳᑦ ᑐᑭᓯᒋᐊᕈᑎᒃᓴᓂᒃ ᐱᓇᓱᐊᕐᓗᑎᒃ ᐊᕕᒃᑐᖅᓯᒪᔪᑦ ᓵᑕᒃᓴᐅᔪᓐᓇᖁᓪᓗᒋᑦ. ᑖᒃᑯᐊ ᐃᓚᖃᖅᐳᑦ 

ᐱᔪᓐᓇᕐᓂᕆᔭᐅᔪᒥᒃ ᓇᖕᒥᓂᖅ ᖃᐅᔨᓴᕈᓐᓇᕐᓂᕐᒥᒃ, ᐅᐸᖁᔨᔪᓐᓇᕐᓂᕐᒥᒃ ᐊᒻᒪ ᖃᐅᔨᔪᕕᓂᕐᓂᒃ ᓇᓗᓇᐃᖅᓯᔪᓐᓇᕐᓂᕐᒥᒃ, 

ᐊᖏᖅᑎᑦᑎᔪᓐᓇᕐᓂᕐᒥᒃ, ᐊᒻᒪ ᑎᑎᖅᑲᓂᒃ ᓴᖅᑭᑎᑦᑎᖁᔨᔪᓐᓇᕐᓂᕐᒥᒃ. ᑖᒃᑯᐊ ᓴᙱᓂᐅᔪᑦ ᑐᙵᕕᖃᖅᐳᑦ ᒪᓕᒐᓕᐅᖅᑎᑦ 

ᑲᑎᒪᔨᖏᑕ ᐱᔪᓐᓇᐅᑎᖏᓐᓂᒃ ᐊᒻᒪ ᐃᑲᔪᖅᓱᖅᑕᐅᓪᓗᑎᒃ ᓈᓴᐅᑎᖏᓐᓄᑦ 16-ᒥᑦ 18-ᒧᑦ ᒪᓕᒐᓕᐅᖅᑏᑦ ᐊᒻᒪ 

ᐊᐅᓚᑦᑎᔩᑦ ᑲᑎᒪᔨᖏᑕ ᐱᖁᔭᕐᔪᐊᖓᑦ ᐊᒻᒪ ᒪᓕᒐᖅ 92(1) ᒪᓕᒐᓕᐅᕐᕕᐅᑉ ᒪᓕᒐᖏᓐᓂ. ᑎᑎᕋᖅᓯᒪᓂᓕᒃ 18(1)(f) 

ᐃᓗᓕᖃᖅᐳᖅ ᑭᑭᑕᐅᔪᓐᓇᖅᑐᓂᒃ ᓇᓗᓇᐃᕈᑎᒃᓴᓄᑦ ᑎᑎᖅᑲᓄᓪᓘᓐᓃᑦ ᐃᖅᑲᖅᑐᐃᕕᖕᒧᑦ 

ᐊᔭᐅᖅᑐᖅᑕᐅᔪᓐᓇᙱᖦᖢᑎᒃ. ᑲᑎᒪᔨᕋᓛᑦ ᐱᓕᕆᐊᖃᕈᓐᓇᖅᐳᑦ ᐊᒃᓱᕈᖅᖢᑎᒃ ᓇᐅᑦᑎᖅᓱᖅᓯᓂᕐᒥᒃ ᐱᓕᕆᕝᕕᒋᔭᐅᔪᒥᒃ 

ᐱᔭᕆᐊᖃᖅᑎᑦᑎᕙᒡᓗᑎᒃ ᑎᑎᕋᖅᓯᒪᔪᓂᒃ ᓱᓕᓂᕋᕈᑎᓂᒡᓗ ᐅᓂᒃᑲᐅᓯᖃᕐᓗᑎᒃ, ᖃᓄᖅ ᐊᖏᑎᒋᓂᖓᓄᑦ ᓴᙱᓂᕆᔭᖏᑦ 

ᖃᓄᑐᐃᓐᓇᕐᓗ ᑲᙳᓇᖅᑑᑎᑕᐅᕙᖕᓂᖏᓐᓄᑦ ᐱᔪᓐᓇᐅᑎᒋᔭᐅᔪᓄᓪᓘᓐᓃᑦ ᐊᐱᖅᑯᑎᒃᓴᑦ ᐅᖃᐅᓯᐅᓯᒪᔪᑦ 

ᒪᓕᒐᓕᐅᕐᕕᖕᒥ ᒪᓕᒐᓕᕆᔨᒧᑦ.[3] 

ᐅᑯᐊ ᑐᑭᓯᒋᐊᒐᒃᓴᑦ ᐊᑐᐃᓐᓇᕈᖅᑎᑕᐅᕗᑦ ᑲᑎᒪᔨᕋᓛᓄᑦ ᐃᓱᒪᒃᓴᖅᓯᐅᕈᑕᐅᔪᓐᓇᕐᓂᐊᕐᒪᑕ. ᐱᔾᔪᑎᖃᖅᐳᖅ 

ᐅᓂᒃᑳᖃᑦᑕᐃᓐᓇᖃᑦᑕᕐᓂᕐᒥᒃ, ᑕᖅᑲᒃᑯᓄᖓ ᕿᒥᕐᕈᔭᐅᖃᑦᑕᕐᓗᑎᒃ ᐊᒻᒪ ᐱᖁᔭᕐᔪᐊᑦ 

ᐋᖅᑭᒋᐊᖅᑕᐅᑐᐃᓐᓇᕆᐊᖃᕐᓂᖏᑦ ᓴᙱᒃᑎᒋᐊᖁᓪᓗᒋᑦ ᓵᑕᒃᓴᐅᔪᓐᓇᕐᓂᖏᑦ ᐊᒻᒪ ᐃᓛᒃᑰᖅᑐᑦ 

ᓇᐅᑦᑎᖅᓱᖅᑕᐅᓂᖏᑦ ᓄᑕᖅᑲᑦ ᑲᒪᒋᔭᐅᑦᑎᐊᕐᓂᖏᓐᓄᑦ. 



ᖃᖓᙳᕌᖓᑦ ᐃᓛᒃᑰᖅᑐᓂᒃ ᐅᓂᒃᑲᐅᓯᖃᖅᐸᒡᓗᑎᒃ ᓄᑕᖅᑲᑦ ᖃᓄᐃᙱᑦᑎᐊᕈᓐᓇᕐᓂᖏᓐᓄᑦ 

ᐃᓚᒍᑕᖅ 35(2) ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᖅᑎᐅᑉ ᐱᖁᔭᖓ (RCYA) ᐱᔪᓐᓇᖅᑎᑦᑎᕗᖅ ᑭᒡᒐᖅᑐᐃᔨᒥᒃ 

ᐋᖅᑭᒃᓱᐃᔪᓐᓇᕐᓗᓂ ᖄᒃᑲᓐᓂᐊᒍᑦ ᐅᓂᒃᑲᐅᓯᕐᓂᒃ ᓄᑕᖅᑲᓄᑦ ᒪᒃᑯᒃᑐᓄᓪᓗ ᓄᓇᕗᒻᒥ ᖃᓄᐃᓕᐅᖅᐸᖕᓂᖏᓐᓄᓪᓗ 

ᑎᑎᕋᕐᕕᖕᒥ, ᑐᓐᓂᖅᑯᑎᒋᕙᒡᓗᒋᓪᓗ ᐅᖃᖅᑎᒧᑦ.[4] ᑲᑎᒪᔨᕋᓛᑦ ᐃᓱᒪᒃᓴᖅᓯᐅᕈᑎᒋᓂᐊᕐᓗᓂᔾᔪᒃ, ᑖᓐᓇ ᒪᓕᒋᐊᓕᒃ 

ᐊᑐᐃᓐᓇᐅᑎᑦᑎᔪᓐᓇᖅᐳᖅ ᐊᑐᖅᑕᐅᖃᑦᑕᕐᓂᐊᖅᑐᒥᒃ ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᖅᑎᑉ ᐊᓪᓚᕝᕕᐊᑕ 

ᐅᓂᒃᑳᓕᐅᖃᑦᑕᕋᔭᕐᓂᖏᓐᓂᒃ ᓄᑕᖅᑲᑦ ᑲᒪᒋᔭᐅᑦᑎᐊᕐᓂᖏᓐᓄᑦ ᐱᔨᑦᑎᕋᐅᑎᓂᒃ, ᑕᐃᒃᑯᐊ ᐅᓂᒃᑳᓕᐊᑦ 

ᕿᒥᕐᕈᔭᐅᕙᒡᓗᑎᒃ ᐃᓄᓕᒫᖅᑎᑦᑎᓗᑎᒃ. ᐅᓂᒃᑳᓕᐅᕐᓂᕐᒧᑦ ᖃᖓᒃᑰᕋᔭᕐᓂᖓ ᑲᒪᒋᔭᐅᒋᐊᖃᖅᑐᓂᒃ 

ᐋᖅᑭᒃᓯᒪᓕᖅᑎᑕᐅᔪᓐᓇᖅᐳᑦ ᑲᑎᒪᔨᕋᓛᓄᑦ, ᑕᐃᒪᐃᓕᐅᕐᓂᕐᒥᓂᓗ ᐃᒃᐱᒋᑦᑎᐊᕐᓗᒍ ᑭᒡᒐᖅᑐᖅᑎᐅᑉ ᐃᓛᒃᑰᖅᑐᖅ 

ᒪᓕᒐᖅᑎᒍᑦ ᐱᔭᒃᓴᕆᔭᖓ. 

ᑕᐃᒪᐃᑦᑐᑦ ᐅᓂᒃᑳᓕᐊᑦ ᓴᖅᑭᑦᑎᔾᔪᑕᐅᔪᓐᓇᖅᐳᑦ ᓴᖅᑭᒐᔪᒃᐸᒃᑐᓂᒃ ᐋᖅᑭᐅᒪᔪᓂᒃ ᐃᓱᒪᒋᔭᒃᓴᓂᒃ, ᐱᓕᕆᕝᕕᐅᑉ 

ᑭᐅᔾᔪᑎᖏᓐᓂᒃ ᐊᑐᓕᖁᔭᐅᔪᓄᑦ ᐊᒻᒪ ᖃᐅᔨᔾᔪᑕᐅᔪᓐᓇᖅᑐᓂᒃ ᐊᓯᔾᔨᖅᑐᓂᒃ ᐱᓕᕆᔾᔪᓯᕐᓂᒃ. ᑐᓂᓯᔪᓐᓇᖅᑐᑦ 

ᑲᑎᒪᔨᕋᓛᓂᒃ ᐃᓛᒃᑰᖓᔪᒥᒃ ᑐᙵᕕᖃᕐᓗᑎᒃ ᖃᐅᔨᓴᕐᓂᐊᕐᓗᑎᒃ ᐱᕙᓪᓕᐊᓂᐅᔪᓂᒃ ᐊᑯᓐᓂᖏᓐᓂ ᐊᕐᕌᒍᑕᒫᖅᓯᐅᑎᓂᒃ 

ᐅᓂᒃᑳᓂᒃ ᓈᓚᖕᓂᖃᖅᑎᓪᓗᒋᑦ. ᖃᓄᖅ ᐊᖏᑎᒋᓂᖓ ᐊᑯᓚᐃᑦᑕᕐᓂᖓᓗ ᐊᒃᑐᐊᓂᖃᕆᐊᖃᕋᔭᖅᐳᖅ ᑐᓴᖅᑕᐅᔪᒃᓴᓄᑦ 

ᒪᓂᒪᑎᑕᐅᔪᓄᑦ ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᖅᑎᐅᑉ ᐊᓪᓚᕝᕕᐊᓂ ᐊᔪᙱᓐᓂᕆᔭᓄᑦ ᐱᓕᕆᐊᖃᕐᓂᐊᕐᓗᓂ 

ᑕᒪᑐᒥᖓ ᐱᓕᕆᐊᒃᓴᒥᒃ. 

ᑭᒃᑯᑐᐃᓐᓇᕐᓄᑦ ᓵᑕᐅᔪᓐᓇᕐᓂᖅ ᓄᑕᖅᑲᓂᒃ ᑲᒪᒋᔭᖃᑦᑎᐊᕐᓂᕐᒧᑦ ᐱᔨᑦᑎᕋᕐᓂᕆᔭᐅᕙᒃᑐᓄᑦ 

ᑐᑭᒧᐊᑦᑎᑦᑎᔨ ᓄᑕᖅᑲᓄᑦ ᐃᓚᒌᓄᓪᓗ ᐱᔨᑦᑎᕋᕐᓂᕐᒧᑦ ᐊᑐᐃᓐᓇᐅᑎᑦᑎᒋᐊᓕᒃ ᒥᓂᔅᑕᒥᑦ ᐊᕐᕌᒍᑕᒫᖅᓯᐅᒻᒥᑦ 

ᐅᓂᒃᑳᒥᑦ. ᐃᓚᖓᑦ IV, ᐃᓚᒍᑖ 53.1 ᓄᑕᖅᑲᓄᑦ ᐃᓚᒌᓄᓪᓗ ᐱᔨᑦᑎᕋᕈᑎᓄᑦ ᐱᖁᔭᖅ, ᒥᓂᔅᑕ ᓴᖅᑭᑦᑎᔭᕆᐊᖃᖅᐳᖅ 

ᐅᓂᒃᑳᓕᐊᑉ ᑕᕐᕋᖓᓂᒃ ᒪᓕᒐᓕᐅᕐᕕᖕᒥ ᐊᔪᕐᓇᕈᓐᓃᑐᐊᖅᐸᑦ.[5] 

ᐃᓛᒃᑰᖅᑐᑦ ᐱᓕᕆᔨᐅᔪᑦ ᒪᓕᒐᓕᐅᕐᕕᖕᒥ ᓵᖓᓄᐊᖅᐸᒃᐳᑦ ᓇᐅᑦᑎᖅᓱᖅᑎᐅᔪᑦ ᒐᕙᒪᒃᑯᑦ ᐊᐅᓚᓂᖏᓐᓄᑦ ᐊᒻᒪ 

ᑮᓇᐅᔭᖅᑐᕈᑎᕕᓂᖏᓐᓄᑦ ᐃᓄᓕᒫᖅᑎᑦᑎᓪᓗᑎᒃ ᓈᓚᖕᓂᖃᖅᑎᓪᓗᒋᑦ ᑭᐅᓇᓱᒃᖢᑎᒃ ᐊᐅᓚᑕᐅᓂᖏᓐᓂᒃ ᐊᓪᓚᕝᕕᕗᑦ. 

ᐃᓱᒪᒋᓪᓗᒋᑦ ᑲᔪᓰᓐᓇᖅᑐᑦ ᓄᑕᖅᑲᑦ ᑲᒪᒋᔭᐅᑦᑎᐊᕆᐊᖃᕐᓂᖏᑦ ᐊᒻᒪ ᐱᕙᓪᓕᐊᓂᖃᙱᓗᐊᕐᓂᖏᑦ ᑭᐅᓇᓱᒃᑎᓪᓗᒋᑦ 

ᐃᓱᒫᓘᑕᐅᔪᓂᒃ ᓇᓗᓇᐃᖅᑕᐅᓯᒪᔪᓂᒃ ᐃᓛᒃᑰᖅᑐᓂᒃ ᓇᐅᑦᑎᖅᓱᖅᑎᖃᕐᓗᑎᒃ, ᑲᑎᒪᔨᕋᓛᑦ ᐱᓕᕆᕝᕕᖓᑦ ᐃᓄᓕᕆᔨᒃᑯᑦ 

ᓵᖓᓄᐊᖃᑦᑕᖁᔨᔪᓐᓇᖅᐳᑦ ᐃᓄᓕᒫᖅᑎᑦᑎᔪᖃᖅᑎᓪᓗᒍ ᑭᐅᖃᑦᑕᕐᓂᐊᕐᒪᑕ ᓱᕈᓯᓕᕆᓂᕐᒧᑦ ᐊᐅᓚᑕᐅᔪᓂᒃ ᐊᒻᒪ 

ᑐᓴᒐᒃᓴᓂᒃ ᐅᓂᒃᑳᓕᐊᕆᖃᑦᑕᖅᑕᖏᓐᓂᒃ ᒪᓕᒐᓕᐅᕐᕕᖕᒧᑦ. ᑲᑎᒪᔨᕋᓛᑦ ᐱᔭᕆᐊᖃᖅᑎᑦᑎᔪᓐᓇᕐᒥᔪᑦ ᐱᓕᕆᕕᖕᒥᒃ 

ᑐᓂᓯᖃᑦᑕᕐᓗᑎᒃ ᑐᓴᒐᒃᓴᓂᒃ ᐊᒃᑐᐊᓂᓕᖕᓂᒃ ᑲᒪᑦᑎᐊᙱᓐᓂᕐᒧᑦ ᑎᓕᔭᐅᓯᒪᔾᔪᑎᖏᓐᓄᑦ, ᑲᙳᓇᖅᑐᑦ ᑐᓴᐅᒪᔾᔪᑏᑦ 

ᑲᒪᒋᔭᐅᖃᑦᑕᕐᓗᑎᒃ ᑲᙳᓇᖅᑐᒃᑯᑦ ᓴᐳᔾᔭᐅᓯᒪᖁᓪᓗᒋᑦ ᑭᒃᑰᓂᖏᑦ ᐊᒃᑐᖅᑕᐅᓯᒪᔪᑦ ᐃᓚᒌᑦ.[3] 

ᑲᑎᒪᔨᕋᓛᑦ ᐃᓱᒪᒃᓴᖅᓯᐅᕈᑎᖃᕈᓐᓇᕐᒥᔪᑦ ᖃᐃᖁᔨᓗᑎᒃ ᖃᐅᔨᒪᔨᒻᒪᕆᖕᓂᒃ ᐃᓚᐅᖁᓗᒋᑦ ᓈᓚᖕᓂᖃᖅᑎᓪᓗᒋᑦ 

ᐃᑲᔪᕐᓂᐊᕐᓗᑎᒃ ᐃᓚᒋᔭᐅᔪᓂᒃ ᕿᒥᕐᕈᓇᒃᑎᓪᓗᒋᑦ ᐊᒻᒪ ᖃᐅᔨᓴᖅᑎᓪᓗᒋᑦ ᑐᓴᒐᒃᓴᓂᒃ ᓴᖅᑭᑕᐅᓯᒪᔪᓂᒃ ᐱᓕᕆᕝᕕᖕᒧᑦ. 



ᖃᐅᔨᒃᑲᐃᓂᖅ ᐃᓂᑖᖅᑎᑦᑎᓂᕐᒥᒃ ᐃᑲᔪᖅᑐᐃᔪᒪᓂᕐᒧᑦ ᐃᓛᒃᑰᖅᑐᒥᒃ ᓇᐅᑦᑎᖅᓱᖅᑕᐅᔪᓂᒃ 

ᐃᓚᖓᑦ 22 ᐅᑯᓇᙵᑦ ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᖅᑎᐅᑉ ᐱᖁᔭᖓ ᐱᔭᕆᐊᖃᖅᑎᑦᑎᕗᖅ ᐃᓄᖕᒥᒃ 

ᐊᐅᓚᑦᑎᔪᒥᒃ ᓄᑕᖅᑲᓄᑦ ᒪᒃᑯᒃᑐᓄᓪᓗ ᐃᓂᒋᔭᐅᕙᒃᑐᒥᒃ, ᐃᓚᒋᔭᐅᓗᓂ ᑎᒍᐊᙳᐊᖃᖅᐸᖕᓂᕐᒧᑦ ᐊᖏᕐᕋᕆᔭᐅᔪᒥᒃ 

ᐱᓯᒪᔭᐅᕙᒃᑐᓄᓪᓘᓐᓃᑦ ᐊᖏᕐᕋᕆᔭᐅᔪᒥᒃ, ᐱᑎᑦᑎᓗᓂ ᑐᓴᖅᑕᐅᔪᒃᓴᓂᒃ ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐅᑉ 

ᐊᓪᓚᕝᕕᐊᓂ, ᐱᔪᓐᓇᐅᑎᖃᕐᓗᑎᒃ ᐅᖃᖃᑎᖃᕈᓐᓇᕐᓂᕐᒥᒃ ᐃᓛᒃᑰᕐᓗᓂ ᑭᒡᒐᖅᑐᖅᑎᒋᔭᐅᔪᒧᑦ ᖃᓄᕐᓗ 

ᖃᐅᔨᒋᐊᕐᕕᖃᕈᓐᓇᕐᒪᖔᑦ ᑎᑎᕋᕐᕕᒋᔭᐅᔪᒧᑦ. ᑎᑎᕋᖅᓯᒪᒃᑲᓐᓂᖅᑐᑦ 22(2) ᐊᒻᒪ (3) ᐅᖃᐅᓯᖃᖅᐳᑦ ᓄᑕᕋᐅᑉ 

ᐅᑭᐅᖓᓂᒃ ᐊᒻᒪ ᑐᑭᓯᔪᓐᓇᕐᓂᖓᓂᒃ ᐊᒻᒪ ᑐᑭᓯᒋᐊᒐᒃᓴᓂᒃ ᐱᑎᑕᐅᔭᕆᐊᖃᖅᖢᑎᒃ ᐊᖓᔪᖅᑳᒧᑦ ᐅᕝᕙᓘᓐᓃᑦ ᑲᒪᔨᒧᑦ 

ᖃᓄᐃᓕᖓᓂᕆᔭᐅᔪᑦ ᒪᓕᒡᓗᒋᑦ. ᐱᓕᕆᐊᖏᑎᒍᑦ, ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᖅᑎᐅᑉ ᐊᓪᓚᕝᕕᐊᓂ 

ᓇᓗᓇᐃᖅᓯᓚᐅᖅᐳᑦ ᑖᒃᑯᐊ ᑐᑭᓯᒋᐊᒐᒃᓴᑦ ᐊᔾᔨᒌᒃᑎᑕᐅᖃᑦᑕᙱᓐᓂᖏᓐᓂᒃ. ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᖅᑎᐅᑉ 

ᐊᓪᓚᕝᕕᐊ ᖃᐅᔨᒪᙱᓚᑦ ᖃᐅᔨᓴᖅᓯᓂᕐᒧᑦ ᑲᔪᓯᓂᕆᔭᐅᕙᒃᑐᒥᒃ ᓇᓗᓇᐃᖅᓯᓪᓚᕆᒍᒪᓂᕐᒧᑦ ᒪᓕᑦᑎᐊᕋᓗᐊᕐᒪᖔᑕ 

ᑕᒪᑐᒥᖓ ᐊᑐᖅᑕᐅᔭᕆᐊᓕᖕᒥᒃ. ᐱᓕᕆᕝᕕᒃ ᑭᖑᓂᑦᑎᓐᓂ ᐱᑎᑦᑎᔪᓐᓇᖃᑦᑕᖅᓯᒪᙱᓚᖅ ᐊᑕᖐᔪᒥᒃ 

ᑕᒻᒪᖅᑕᖅᓯᒪᙱᑦᑐᒥᒡᓗ ᑐᓴᖅᑕᐅᔪᒃᓴᓂᒃ ᓄᑕᖅᑲᑦ ᒪᒃᑯᒃᑐᓪᓗ ᑲᒪᒋᔭᐅᔪᑦ ᒥᒃᓵᓄᑦ.[7] ᑕᒪᒃᑯᐊ ᐱᑕᖃᙱᓐᓂᐅᔪᑦ 

ᓴᖅᑭᑎᑦᑎᓕᖅᐸᒃᐳᑦ ᐃᓱᒫᓘᑕᐅᔪᓂᒃ ᖃᓄᖅ ᑖᓐᓇ ᐱᓕᕆᕝᕕᒋᔭᐅᔪᖅ ᓇᓗᙱᑦᑎᐊᕋᓱᒃᐸᖕᒪᖔᑦ ᒪᓕᒐᖅᑎᒍᑦ 

ᐱᓕᕆᐊᕆᔭᕆᐊᖃᖅᑕᖏᑦ ᐊᖑᒻᒪᑎᒐᓗᐊᕐᒪᖔᑕ ᓵᑕᐅᔪᓐᓇᖅᐸᒡᓗᑎᒡᓗ ᓄᑕᖅᑲᓄᑦ ᒪᒃᑯᒃᑐᓄᓪᓗ ᑲᒪᒋᔭᒥᓄᑦ.[4] 

ᐃᓚᒃᑲᓐᓂᖓ ᐅᓂᒃᑳᓕᐅᕐᓂᕐᒧᑦ ᑎᑎᕋᖅᓯᒪᔪᖅ ᐃᓚᒍᑖ 22 ᐃᒪᐃᓕᖓᔪᓐᓇᖅᑐᖅ: 

ᑐᑭᒧᐊᑦᑎᑦᑎᔨ ᓄᑕᖅᑲᓄᑦ ᐃᓚᒌᓄᓪᓗ ᐱᔨᑦᑎᕋᕐᓂᕐᒧᑦ ᑎᒃᑯᐊᖅᑕᐅᓯᒪᔪᖅ ᓄᑕᖅᑲᓄᑦ ᐃᓚᒌᓄᓪᓗ 
ᐱᔨᑦᑎᕋᕈᑎᓄᑦ ᐱᖁᔭᖅ ᐅᖃᖃᑦᑕᕐᓂᐊᖅᐳᖅ ᑭᒡᒐᖅᑐᖅᑎᒧᑦ ᓄᑕᖅᑲᒥᒃ ᒪᒃᑯᒃᑐᒥᒡᓘᓐᓃᑦ 

ᐊᖅᓵᖅᑕᐅᔪᖃᕌᖓᑦ, ᑲᒪᒋᔭᐅᒑᖓᑕ ᐊᖏᖃᑎᒌᒍᑎᒃᑯᑦ, ᐃᓯᖅᑎᑕᐅᒑᖓᒥᒡᓘᓐᓃᑦ, ᐊᑎᓕᐅᖅᑕᐅᔪᖃᕌᖓᑦ 

ᐃᓂᑖᖅᑎᑕᐅᔪᖃᖅᐸᓪᓘᓐᓃᑦ ᓄᑕᖅᑲᓄᑦ ᒪᒃᑯᒃᑐᓄᓪᓗ ᐃᓂᒋᔭᐅᕙᒃᑐᒧᑦ, ᑕᐃᒪᙵᓪᓗ ᑖᓐᓇ ᓄᑕᕋᖅ 

ᒪᒃᑯᒃᑐᕐᓘᓐᓃᑦ ᐃᓂᑖᖅᑎᑕᐅᓂᖓ ᐊᓯᔾᔨᕌᖓᑦ. ᐅᓂᒃᑳᓕᐊᖅ ᑎᑎᕋᖅᑕᐅᖃᑦᑕᕐᓂᐊᖅᐳᖅ ᑎᒍᔭᐅᔪᖃᕌᖓᑦ, 

ᑲᒪᒋᔭᐅᓕᖅᑎᓪᓗᒍ ᐊᖏᖃᑎᒌᒍᑎᒃᑯᑦ, ᐃᓯᖅᑎᑕᐅᑎᓪᓗᒍ, ᐊᑎᓕᐅᖅᑕᐅᑎᓪᓗᒍ, ᐃᓂᑖᖅᑎᑕᐅᑎᓪᓗᒍ 

ᐅᕝᕙᓘᓐᓃᑦ ᐊᓯᐊᓄᐊᖅᑕᐅᑎᓪᓗᒍ. 

ᑕᒪᓐᓇ ᐱᕕᖃᖅᑎᑦᑎᓇᔭᖅᐳᖅ ᐃᓛᒃᑰᖅᑐᒥᒃ ᑐᔾᔭᖅᓯᓂᕐᒥᒃ ᓇᐅᑦᑎᖅᓱᖅᓯᓂᕐᒥᒡᓗ ᓄᑕᖅᑲᓂᒃ ᒪᒃᑯᒃᑐᓂᒡᓗ ᑲᒪᒋᔭᐅᔪᓂᒃ 

ᐱᑎᑦᑎᓗᓂᓗ ᐊᑐᖅᑕᐅᒃᑲᓐᓂᕋᔭᖅᑐᒥᒃ ᑖᓐᓇ ᐱᓕᕆᕝᕕᒋᔭᐅᔪᖅ ᓵᑕᐅᓕᕈᓐᓇᕐᓗᓂ ᑲᔪᓯᑎᑦᑎᓂᐊᕐᓗᓂ 

ᓄᑖᙳᕆᐊᖅᓯᒪᔪᓂᒃ ᑐᓴᖅᑕᐅᔪᒃᓴᓂᒃ ᓄᑕᖅᑲᑦ ᐊᖏᕐᕋᖏᑕ ᓯᓚᑖᓃᑦᑐᓄᑦ ᑲᒪᒋᔭᐅᕙᒃᑐᓄᑦ. ᖄᒃᑲᓐᓂᐊᒍᑦ 

ᑐᑭᒧᐊᒃᑎᑦᑎᔨᐅᑉ ᐅᓂᒃᑳᓕᐅᕆᐊᖃᖅᐸᒃᑕᖓᓄᑦ ᑎᑎᕋᖅᓯᒪᓂᓕᒃ 19 ᒪᓕᒃᖢᒍ ᓄᑕᖅᑲᓄᑦ ᒪᒃᑯᒃᑐᓄᓪᓗ 

ᑭᒡᒐᖅᑐᖅᑎᐅᑉ ᐱᖁᔭᖓᓂ ᐅᓂᒃᑲᐅᓯᖃᖅᐸᒡᓗᓂ ᑐᖁᔪᓂᒃ ᐋᓐᓂᖅᑐᖃᕐᔪᐊᖅᑐᓂᒡᓗ ᑭᒡᒐᖅᑐᐃᔨᒧᑦ 

ᖃᓄᐃᓕᖓᓂᕆᔭᐅᔪᓄᑦ ᓇᓗᓇᐃᖅᑕᐅᓯᒪᔪᓄᑦ ᑕᐃᑲᓂ ᐊᕕᒃᓯᒪᓂᕐᒥ.[4] 

ᑐᑭᓯᓇᑦᑎᐊᖅᑐᑦ ᐃᓱᓕᕝᕕᒃᓴᖏᑦ ᑐᑭᒧᐊᒃᑎᑦᑎᔨᐅᑉ ᐊᕐᕌᒍᑕᒫᖅᓯᐅᑦ ᐅᓂᒃᑳᓕᐊᖓ 

ᐃᓚᒍᑖ 43 ᓄᑕᖅᑲᓄᑦ ᐃᓚᒌᓄᓪᓗ ᐱᔨᑦᑎᕋᕈᑎᓄᑦ ᐊᑐᐊᒐᑦ ᐱᔭᕆᐊᖃᖅᑎᑦᑎᕙᒌᖅᐳᖅ ᑐᑭᒧᐊᒃᑎᑦᑎᔨᒥᒃ ᑐᓂᓯᓗᓂ 

ᐊᕐᕌᒍᑕᒫᖅᓯᐅᑦ ᐅᓂᒃᑳᒥᒃ ᒥᓂᔅᑕᒧᑦ ᐅᑐᐱᕆ 1 ᑎᑭᓚᐅᙱᓐᓂᖓᓂ ᑮᓇᐅᔭᓕᕆᓐᓇᖅ ᐊᕐᕌᒍ ᐃᓱᓕᑎᓪᓗᒍ ᒫᔾᔨ 

31−ᒥ. ᐃᓚᒍᑖ 53.1 ᓄᑕᖅᑲᓄᑦ ᐃᓚᒌᓄᓪᓗ ᐱᔨᑦᑎᕋᕈᑎᓄᑦ ᐱᖁᔭᖓᓂ ᐱᔭᕆᐊᖃᖅᑎᑦᑎᕗᖅ ᒥᓂᔅᑕᒥᒃ 

ᓴᖅᑭᑎᑦᑎᓗᓂ ᑖᔅᓱᒥᖓ ᐅᓂᒃᑳᒥᒃ ᐊᔪᕐᓇᕈᓐᓃᑐᐊᖅᐸᑦ. ᑲᑎᒪᔨᕋᓛᑦ ᐃᓱᒪᒃᓴᖅᓯᐅᕈᑎᖃᕈᓐᓇᖅᐳᑦ ᐃᓕᓯᓂᕐᒥᒃ 



ᐱᑕᖃᖅᐸᒌᖅᑐᒥᒃ ᑐᓂᓯᓂᕐᒧᑦ ᐃᓱᓕᕝᕕᒃᓴᖓᓂᒃ ᓄᑕᖅᑲᓄᑦ ᒪᒃᑯᒃᑐᓄᓪᓗ ᐱᔨᑦᑎᕋᕐᓂᕐᒧᑦ ᐱᖁᔭᕐᒧᑦ ᐃᓚᓯᓗᓂᓗ 

ᐋᖅᑭᒃᓯᒪᔪᒥᒃ ᓴᖅᑭᑎᑦᑎᓂᕐᒧᑦ ᐃᓱᓕᕝᕕᒃᓴᖓᓂᒃ, ᐱᕕᖃᖅᑎᑦᑎᓗᓂ ᓴᖅᑭᑎᑦᑎᓂᕐᒥᒃ ᑭᖑᓪᓕᕐᒥ ᑲᑎᒪᓕᖅᐸᑕ 

ᒪᓕᒐᓕᐅᕐᕕᖕᒥ ᑲᑎᒪᙱᒃᑯᑎᒃ.[5] [6] 

ᐃᓚᒍᑕᒃᑲᓐᓂᐊ 35(1) ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᖅᑎᐅᑉ ᐱᖁᔭᖓᓂ ᐊᑑᑎᖃᖅᑐᒥᒃ ᒥᒃᓴᐅᑦᑎᓯᒪᕗᖅ: 

ᑭᒡᒐᖅᑐᖅᑎ ᐋᖅᑭᒃᓱᐃᔭᕆᐊᖃᖅᐳᖅ ᑐᓂᓯᓗᓂᓗ ᐊᕐᕌᒍᑕᒫᖅᓯᐅᑎᒥᒃ ᐅᓂᒃᑳᒥᒃ ᐅᖃᖅᑎᑦᑎᔨᒧᑦ ᑕᖅᑭᑦ ᐊᕐᕕᓂᓖᑦ 

ᐃᓗᐊᓂ ᑮᓇᐅᔭᓕᕆᓐᓇᖅ ᐊᕐᕌᒍ ᐃᓱᓕᓚᐅᖅᑎᓪᓗᒍ.[4] 

ᓇᓗᓇᐃᖅᑕᐅᓯᒪᔪᖅ ᐃᓱᓕᕝᕕᒃᓴᖓ ᐅᓂᒃᑳᓕᐅᕆᐊᖃᕐᓂᕐᒧᑦ ᐆᒃᑐᕋᒐᒃᓴᐅᓇᔭᖅᐳᖅ ᐱᑎᑦᑎᓗᓂᓗ 

ᒪᓕᒐᓕᐅᕐᕕᖕᒥᐅᓂᒃ ᓈᒻᒪᖅᑯᑦᑎᓂᖅᓴᓂᒃ ᑐᓴᖅᑕᐅᔪᒃᓴᓂᒃ ᓇᐅᑦᑎᖅᓱᖅᓯᓂᕐᒧᑦ ᐱᓕᕆᐊᖑᔪᓄᑦ. 

ᑐᕌᖓᓂᖅᓴᓂᒃ ᒪᓕᒐᖅᑎᒍᑦ ᐅᓂᒃᑳᓕᐅᕐᓂᕐᒧᑦ ᐊᑐᖅᑕᐅᔭᕆᐊᓖᑦ 

ᐃᓚᒍᑖ 42 ᓄᑕᖅᑲᓄᑦ ᐃᓚᒌᓄᓪᓗ ᐱᔨᑦᑎᕋᕐᓂᕐᒧᑦ ᒪᓕᒋᐊᖃᖅᐸᒃᑐᓂᒃ ᐋᖅᑭᒃᓯᓯᒪᕙᒌᖅᐳᖅ 

ᐊᑐᖅᑕᐅᔭᕆᐊᖃᒻᒪᕆᒃᑐᒥᒃ ᐊᕐᕌᒍᑕᒫᑦ ᐅᓂᒃᑲᐅᓯᐅᔭᕆᐊᖃᖅᐸᒃᑐᓂᒃ, ᐃᓚᖃᖅᖢᓂ ᓇᓗᓇᐃᖅᑕᐅᓯᒪᔪᓂᒃ 

ᑭᒡᓕᓯᓂᐊᖅᑕᐅᓯᒪᔪᓂᒃ, ᖃᐅᔨᓴᖅᓯᓂᕐᒥᒃ ᑐᓴᖅᑕᐅᔪᒃᓴᓂᒡᓗ ᐱᒋᐊᖅᑕᐅᓯᒪᔪᓂᒃ. ᐃᓱᒪᖅᓲᑕᐅᔪᓐᓇᖅᑎᑦᑎᖕᒥᔪᖅ 

ᐃᓚᖏᓐᓄᑦ ᐅᓂᒃᑳᓄᑦ. ᑖᒃᑯᐊ ᐱᔭᐅᔭᕆᐊᓖᑦ ᕿᒥᕐᕈᔭᐅᔪᓐᓇᖅᐳᑦ, ᓇᓗᓇᐃᖅᑕᐅᑦᑎᐊᒃᑲᓐᓂᕐᓗᑎᒃ ᐃᓕᔭᐅᓗᑎᒡᓗ 

ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᖅᑎᑉ ᐱᖁᔭᖓᓄᑦ ᓴᙱᒃᑎᒋᐊᖁᓪᓗᒍ ᒪᓕᑦᑎᐊᖅᑐᓂᒃ ᐅᓂᒃᑳᓕᐅᕐᓂᕐᒧᑦ 

ᓵᑕᐅᔪᓐᓇᕐᓂᕐᒧᓪᓗ.[6] 

ᑐᑭᓯᓇᑦᑎᐊᖅᑐᑦ ᐱᔭᐅᔭᕆᐊᓖᑦ ᐱᑎᑦᑎᓇᔭᖅᐳᑦ ᒪᓕᒐᓕᐅᕐᕕᖕᒥᐅᓂᒃ ᐊᑕᐅᓰᓐᓇᓕᔪᓂᒃ ᑐᓴᖅᑕᐅᔪᒃᓴᓂᒃ 

ᖃᐅᔨᓴᖅᓯᓂᐊᕐᓗᓂ ᐱᓕᕆᕝᕕᒋᔭᐅᔫᑉ ᒪᓕᒃᑲᓗᐊᕐᒪᖔᑦ ᐱᖁᔭᕐᓄᑦ ᐊᑐᖅᑕᐅᕙᒃᑐᓄᓪᓗ, ᐱᔨᑦᑎᕋᕐᓂᕆᔭᐅᕙᒃᑐᑦ 

ᓄᑕᖅᑲᓄᑦ, ᒪᒃᑯᒃᑐᓄᑦ ᐃᓚᒌᓄᓪᓗ, ᑭᐅᔾᔪᑏᓪᓗ ᐃᓱᒫᓘᑕᐅᔪᓄᑦ ᓇᓗᓇᐃᖅᑕᐅᓯᒪᔪᓄᑦ ᐃᓛᒃᑰᖅᑐᒃᑯᑦ 

ᐱᓕᕆᐊᖑᕙᒃᑐᑎᒍᑦ. 

ᑖᒃᑯᐊ ᑐᑭᓯᒋᐊᒐᒃᓴᑦ ᐊᑐᐃᓐᓇᕈᖅᑎᑉᐸᒃᑲ ᐃᑲᔪᕈᒪᓪᓗᒋᑦ ᑲᑎᒪᔨᕋᓛᑦ ᐃᓱᒪᒃᓴᖅᓯᐅᕈᑎᖃᖅᑎᓪᓗᒋᑦ ᓄᑕᖅᑲᑦ 

ᑲᒪᒋᔭᐅᑦᑎᐊᕐᓂᖏᓐᓄᑦ ᓵᑕᐅᔪᓐᓇᕐᓂᖏᓐᓂᒃ ᐊᒻᒪ ᑲᒪᒋᔭᐅᑦᑎᐊᙱᓐᓂᖏᓐᓂᒃ. ᐊᑯᓚᐃᑦᑐᒃᑯᑦ 

ᐅᓂᒃᑳᓕᐅᖃᑦᑕᕐᓗᑎᒃ ᓈᓚᖕᓂᖃᖃᑦᑕᕐᓗᑎᒡᓗ, ᐃᑲᔪᖅᑐᖅᑕᐅᓗᑎᒃ ᑭᖑᕙᖅᓯᒪᙱᓪᓗᑎᒃ ᐊᒻᒪ 

ᓇᓗᓇᐃᖅᓯᒪᑦᑎᐊᕐᓂᖅᓴᐅᓗᑎᒃ ᒪᓕᒐᖅᑎᒍᑦ ᐅᓂᒃᑳᓕᐅᕆᐊᖃᖅᐸᒃᑐᑦ, ᓴᙱᓂᖅᓴᒥᒃ ᑐᙵᕕᖃᓕᕋᔭᖅᐳᑦ 

ᖃᐅᔨᓴᖅᑎᓪᓗᒋᑦ ᐱᓕᕆᕝᕕᐅᑉ ᐱᓕᕆᓂᕆᔭᖏᓐᓂᒃ ᐊᒻᒪ ᖃᐅᔨᒋᐊᒃᑲᓐᓂᖃᑦᑕᕐᓗᑎᒃ ᐋᖅᑭᒃᑕᐅᓯᒪᙱᑦᑐᓂᒃ 

ᐱᔾᔪᑕᐅᔪᓂᒃ. ᑕᒪᒃᑯᐊ ᐱᐅᓯᕚᓪᓕᖅᑎᑕᐅᓯᒪᔪᑦ ᐅᓂᒃᑳᓕᐅᖃᑦᑕᕐᓃᑦ ᓴᖅᑭᑕᐅᔪᓐᓇᕋᓗᐊᖅᑎᓪᓗᒋᑦ ᐱᖁᔭᕐᔪᐊᑦ 

ᐋᖅᑭᒋᐊᖅᑕᐅᓗᑎᒃ, ᑲᑎᒪᔨᕋᓛᑦ ᐱᔪᓐᓇᕐᓂᖃᓕᕇᖅᐳᑦ ᓇᐅᑦᑎᖅᓱᐃᓂᖅᓴᐅᔪᓐᓇᕐᓂᕐᒥᒃ ᐱᓕᕆᕝᕕᒋᔭᐅᔪᒥᒃ 

ᐊᖅᑯᑎᒋᓗᒋᑦ ᒪᓕᒐᓕᐅᖅᑎᒃᑯᑦ ᒪᓕᒐᓕᐅᕐᕕᒡᔪᐊᕐᒥ ᐱᔪᓐᓇᕐᓂᖏᑦ. ᑕᒪᓐᓇ ᑲᒪᑦᑎᐊᙱᓐᓂᖅ ᓵᑕᐅᓕᕈᓐᓇᕐᓂᕐᓗ 

ᑕᐃᒪᐃᑦᑕᕆᐊᖃᖅᐳᖅ ᑭᐅᓯᓂᐊᕐᓗᓂ ᐊᑯᓂᐊᓗᒃ ᓄᑕᖅᑲᓂᒃ ᑲᒪᒋᔭᖃᖅᐸᖕᓂᕐᒧᑦ ᐊᒃᓱᕈᕐᓇᖅᓯᔪᒥᒃ ᓄᓇᕗᒻᒥ.[3] 



ᑐᓐᓂᖅᑯᑎᒋᕙᒃᑲ ᑖᒃᑯᐊ ᑐᑭᓯᒋᐊᒐᒃᓴᑦ ᐃᓕᓴᕆᔪᒪᓪᓗᒋᑦ ᐃᓅᖃᑎᒌᑦᑎᐊᕐᓂᖅ, ᐊᓯᒥᓂᒃ ᐃᒃᐱᒍᓱᑦᑎᐊᕐᓂᖅ, ᐃᓄᖕᓂᒃ 

ᑲᒪᑦᑎᐊᕐᓂᖅ ᐊᒻᒪ ᐃᒃᐱᒍᓱᑦᑎᐊᕐᓂᖅ ᐃᓄᖕᓂᒃ; ᐱᓕᕆᖃᑎᒌᖕᓂᖅ ᐅᕝᕙᓘᓐᓃᑦ ᐃᑲᔪᖅᑎᒌᖕᓂᖅ, ᐱᓕᕆᖃᑎᒌᖕᓂᖅ 

ᑖᔅᓱᒧᖓᔅᓴᐃᓐᓇᖅ ᐱᔾᔪᑎᖃᖅᖢᑎᒃ; ᐊᒻᒪ ᐱᔾᔪᑎᖓᓂ ᕿᓂᕆᐊᖃᖅᑐᒍᑦ, ᐱᒻᒪᕆᐅᓂᖓ ᖃᐅᔨᓴᕆᐊᖃᕐᓂᖅ ᐊᒻᒪ 

ᓴᖅᑭᑦᑎᓂᖅ ᐱᔾᔪᑕᐅᓪᓗᐊᑕᖅᐸᒃᑐᓂᒃ ᐃᓕᖅᑯᓯᕆᔭᐅᔪᒪᙱᑦᑐᓂᒃ ᐅᕝᕙᓘᓐᓃᑦ ᖃᓄᐃᓕᖓᓂᕆᔭᐅᔪᓂᒃ. ᑖᒃᑯᐊ 

ᑐᑭᓯᒋᐊᒐᒃᓴᑦ ᑕᑯᒃᓴᐅᑎᑦᑎᖕᒥᔪᑦ ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᖅᑎᑦ ᐊᓪᓚᕝᕕᐊᑕ ᒪᓕᒐᖅᑎᒍᑦ ᐱᓕᕆᐊᒃᓴᖏᓐᓂᒃ 

ᐃᑲᔪᖅᐸᒃᖢᑎᒃ ᒪᓕᒐᓕᐅᕐᕕᖕᒥᐅᓂᒃ ᐊᒻᒪ ᓄᓇᕗᑦ ᒐᕙᒪᒃᑯᓐᓂ ᖃᐅᔨᒪᔭᐅᖁᓪᓗᒋᑦ ᓄᑕᖅᑲᑦ ᒪᒃᑯᒃᑐᓪᓗ 

ᐱᔭᕆᐊᖃᖅᑕᖏᑦ ᐱᓕᕆᐊᖑᒐᓗᐊᕐᒪᖔᑕ, ᐊᒻᒪ ᓄᓇᕘᑉ ᐊᖏᖅᓯᒪᓂᕆᔭᖓ ᐊᑐᓕᖅᑎᑦᑎᓂᕐᒥᒃ ᓄᓇᕐᔪᐊᕐᒥ 

ᑲᑐᔾᔨᖃᑎᒌᑦ ᑲᑎᒪᕐᔪᐊᖅᑐᑦ ᓄᑕᖅᑲᑦ ᐱᔪᓐᓇᐅᑎᖏᑦ ᐱᔾᔪᑕᐅᓪᓗᑎᒃ.[4] 

ᖁᔭᓐᓇᒦᒃᑲᓐᓂᖅᐸᔅᓯ ᐱᕕᖃᖅᑎᑦᑎᒐᔅᓯ ᑭᐅᓯᔪᓐᓇᕐᓂᕐᒥᒃ ᐊᐅᓚᓂᕆᔭᖏᓐᓂᒃ ᓄᑕᖅᑲᑦ ᒪᒃᑯᒃᑐᓪᓗ ᑭᒡᒐᖅᑐᖅᑎᑦ 

ᐊᓪᓚᕝᕕᐊᓂ ᐱᑎᑦᑎᔪᒪᓂᕐᒧᓪᓗ ᑖᔅᓱᒥᖓ ᐃᓚᒋᐊᕈᑎᒥᒃ ᑐᓴᖅᑕᐅᔪᒃᓴᓂᒃ ᑲᑎᒪᔨᕋᓛᓄᑦ 

ᐃᓱᒪᒃᓴᖅᓯᐅᕈᑕᐅᓂᐊᖅᑐᓂᒃ. 

ᐅᕙᙶᖅᑐᖅ, 

 

ᔭᐃᓐ ᐸᐃᑦᔅ  
ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᖅᑎ 
 



ᖃᐅᔨᒋᐊᕐᕕᐅᔪᓐᓇᖅᑐᑦ 

1. ᑕᒻᒪᖅᓯᒪᔪᖅᓯᐅᖅᑎᕐᔪᐊᑉ ᑲᓇᑕᒥ ᑎᑎᕋᕐᕕᖓ. ᓄᑕᖅᑲᓄᑦ, ᒪᒃᑯᒃᑐᓄᑦ ᐃᓚᒌᓄᓪᓗ ᐱᓕᕆᐊᒃᓴᑦ 
ᐱᔨᑦᑎᕋᕐᓂᕆᔭᐅᕙᒃᑐᓪᓗ ᓄᓇᕗᒻᒥ (2011); ᖃᐅᔨᒋᐊᒃᑲᓐᓂᕈᑎ ᐅᓂᒃᑳᓕᐊᖅ ᓄᑕᖅᑲᓄᑦ ᐃᓚᒌᓄᓪᓗ 
ᐱᔨᑦᑎᕋᐅᑎᓄᑦ ᓄᓇᕗᒻᒥ—ᐃᓄᓕᕆᔨᒃᑯᑦ (2014); ᓄᑕᖅᑲᓄᑦ ᐃᓚᒌᓄᓪᓗ ᐱᔨᑦᑎᕋᖅᑎᒃᑯᑦ ᓄᓇᕗᒻᒥ (2023) 

2. ᑕᒻᒪᖅᓯᒪᔪᖅᓯᐅᖅᑎᕐᔪᐊᑉ ᑲᓇᑕᒥ ᑎᑎᕋᕐᕕᖓ. 2025−ᒥ ᖃᐅᔨᒋᐊᒃᑲᓐᓂᕐᓂᖅ ᓄᑕᖅᑲᓄᑦ ᐃᓚᒌᓄᓪᓗ 
ᐱᔨᑦᑎᕋᕐᓂᕆᔭᐅᕙᒃᑐᓄᑦ ᓄᓇᕗᒻᒥ. ᑕᑯᓗᒋᑦ ᑎᑎᕋᖅᓯᒪᔪᑦ 5-6, 26 ᐊᒻᒪᓗ 28. 

3. ᒪᓕᒐᓕᐅᕐᕕᒡᔪᐊᕐᒥ ᐱᔪᓐᓇᕐᓂᕆᔭᐅᔪᑦ ᐊᒻᒪ ᐃᓕᖅᑯᓯᖏᑦ. ᒪᓕᒐᓕᐅᕐᕕᖕᒥ ᐊᒻᒪ ᓯᕗᓕᖅᑎᑦ ᑲᑎᒪᔨᓄᑦ ᐱᖁᔭᖅ, 
C.S.Nu., c. L-70; ᒪᓕᒐᖏᑦ ᓄᓇᕗᑦ ᒪᓕᒐᓕᐅᕐᕕᐊᑕ; ᐃᐅᕆᒃ ᔮᓐᔅ ᐊᒻᒪ ᔭᕗᕆ ᓚᐸᓛᖕᒃ, ᑲᓇᑕᐅᑉ 
ᒪᓕᒐᓕᐅᕐᕕᒡᔪᐊᖓᓂ ᐱᓕᕆᔾᔪᓯᑦ ᐊᒻᒪ ᐊᑐᖅᑕᐅᕙᒃᑐᑦ, ᑎᓴᒪᖓᑦ ᐅᖃᓕᒫᒐᖅ, ᑎᓴᒪᖓᑦ ᐅᖃᓕᒫᒐᙳᖅᑎᑕᐅᔪᑦ. 
(2025), ᓵᑉᑕ 3, ᐱᔪᓐᓇᐅᑎᑦ ᒪᓕᒐᓕᐅᕐᕕᖕᒧᑦ ᑲᑎᙵᓗᑎᒃ. ᓄᓇᕗᒻᒧᑦ ᒪᓕᒐᐃᑦ: ᐃᓚᒍᑕᖏᑦ 16–18; ᒪᓕᒐᖅ 92(1). 
ᒐᕙᒪᑐᖃᒃᑯᑦ ᐊᑐᐊᒐᖏᑦ ᓇᓗᓇᐃᖅᓯᕗᑦ ᒪᓕᒐᓕᐅᕐᕕᒡᔪᐊᕐᒥ ᐱᔪᓐᓇᐅᑎᒋᔭᐅᔪᓂᒃ; ᓄᓇᕘᑉ ᒪᓕᒐᖅᑎᒍᑦ 
ᒪᓕᒋᐊᓕᖏᑦ ᐊᐅᓚᑦᑎᕗᑦ ᓄᓇᓕᖕᓂ ᓴᙱᓂᕆᔭᐅᔪᓂᒃ. 

4. ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᖅᑎᐅᑉ ᐱᖁᔭᖓ, S Nu 2013, c27. ᑕᑯᓗᒍ ᐱᒋᐊᕐᓂᖓ ᐊᒻᒪ ᐃᓚᒍᑕᖏᑦ 3, 
19, 22 ᐊᒻᒪ 35. 

5. ᓄᑕᖅᑲᓄᑦ ᐃᓚᒌᓄᓪᓗ ᐱᔨᑦᑎᕋᕈᑎᓄᑦ ᐱᖁᔭᖅ, S.N.W.T. 1997, c.13, ᐊᔾᔨᓕᐅᖅᑕᐅᓯᒪᓪᓗᓂ ᓄᓇᕗᒻᒧᑦ 
ᐋᖅᑭᒋᐊᖅᑕᐅᓯᒪᓪᓗᓂᓗ. ᑕᑯᓗᒍ ᑎᑎᕋᖅᓯᒪᔪᖅ 51(2)(g) ᐊᒻᒪ ᐃᓚᒍᑖ 53.1. 

6. ᓄᑕᖅᑲᓄᑦ ᖃᑕᙳᑎᒌᓄᓪᓗ ᐱᔨᑦᑎᕋᕈᑎᓄᑦ ᒪᓕᒐᐃᑦ, R-142-98, ᐊᔾᔨᓕᐅᖅᑕᐅᓯᒪᓪᓗᓂ ᓄᓇᕗᒻᒧᑦ 
ᐋᖅᑭᒋᐊᖅᑕᐅᓯᒪᓪᓗᓂᓗ. ᑕᑯᓗᒋᑦ ᐃᓚᒍᑕᖏᑦ 42-43 (ᐅᓂᒃᑳᑉ ᐃᓗᓕᖏᑦ ᐊᒻᒪ ᐅᑐᐱᕆ 1-ᒥ 
ᑐᓐᓂᖅᑯᑕᐅᒋᐊᓕᖕᓄᑦ ᐃᓱᓕᕝᕕᒃᓴᓕᖕᓄᑦ). 

7. ᓰᐲᓰ ᐱᕙᓪᓕᐊᔪᑦ. ᓄᓇᕗᒻᒥ ᐃᓄᓕᕆᔨᒃᑯᑦ ᐅᖃᖅᐳᑦ ᐅᖃᐅᓯᖃᕐᓂᕐᒥᓂᒃ ᑕᒻᒪᖅᓯᒪᔪᓂᒃ ᑎᑎᕋᖅᓯᒪᔪᓂᒃ ᓄᑕᖅᑲᓄᑦ 
ᑲᒪᒋᔭᐅᔪᓄᑦ, ᒥᓂᔅᑕ ᑲᒻᒫᓪᓚᓚᐅᖅᖢᓂ. ᐅᑐᐱᕆ 13, 2026. 

https://publications.gc.ca/site/eng/9.694344/publication.html
https://publications.gc.ca/site/eng/9.694344/publication.html
https://publications.gc.ca/site/eng/9.698864/publication.html
https://publications.gc.ca/site/eng/9.698864/publication.html
https://www.canada.ca/en/auditor-general/our-work/audit-reports/nun-202305-e-44270.html
https://www.canada.ca/content/dam/oag-bvg/audit-reports/documents/nun_202503_e_44632.pdf
https://www.canada.ca/content/dam/oag-bvg/audit-reports/documents/nun_202503_e_44632.pdf
https://www.nunavutlegislation.ca/en/file-download/download/public/8489
https://www.nunavutlegislation.ca/en/file-download/download/public/8489
https://www.assembly.nu.ca/sites/default/files/2023-02/Rules-of-LA-of-Nun-2021-EN_0.pdf
https://www.ourcommons.ca/procedure-and-practice-4/ch03-4-e.html
https://www.ourcommons.ca/procedure-and-practice-4/ch03-4-e.html
https://www.ourcommons.ca/procedure-and-practice-4/ch03-4-e.html
https://www.nunavutlegislation.ca/in/file-download/download/public/2581
https://www.nunavutlegislation.ca/in/file-download/download/public/7035
https://www.nunavutlegislation.ca/in/file-download/download/public/7035
https://www.nunavutlegislation.ca/in/file-download/download/public/600
https://www.nunavutlegislation.ca/in/file-download/download/public/600
https://www.cbc.ca/news/canada/north/nunavut-family-services-data-incorrect
https://www.cbc.ca/news/canada/north/nunavut-family-services-data-incorrect

